
Krishnalalanakhyavratanirupanam

ಕೃಷ್ಣಲಾಲನಾಖ್ಯವ್ರತನಿರೂಪಣಂ

ಅಥ ಕೃಷ್ಣಲಾಲನಾಖ್ಯಂ ವ್ರತಂ ವಚ್ಮಿ ಚ ತೇ ರಮೇ .

ವಿಭೂತಯೋ ಭವಂತ್ಯೇವ ಕೃಷ್ಣಲಾಲನಸದ್ವ್ರತಾತ್ ..೩೯..

ಕಾರ್ತಿಕೇ ಚೈತ್ರಕೇ ವೈಶಾಖಕೇ ಮಾರ್ಗೇ ಚ ಫಾಲ್ಗುನೇ .

ಆಷಾಢೇ ಶುಕ್ಲಕೇ ದಿನತ್ರಯಾತ್ಮಕಂ ವ್ರತಂ ತ್ವಿದಂ ..೪೦..

ಸುಲಘುಭುಗ್ದಶಮ್ಯಾಂ ತು ರಾತ್ರೌ ಶೀಲವ್ರತೀ ಭವೇತ್ .

ಕೃತ್ವಾ ಸಾಯಂತನೀಂ ಪೂಜಾಂ ಗೃಹ್ಣೀಯಾನ್ನಿಯಮಂ ವ್ರತೀ ..೪೧..

ಏಕಾದಶ್ಯಾಂ ನಿರಾಹಾರಂ ಕರಿಷ್ಯೇಽಹಂ ವ್ರತಂ ತ್ವಿತಿ .

ನಮೋ ನಾರಾಯಣಾಯೇತಿ ಪ್ರಾತರುತ್ಥಾಯ ಚಿಂತಯೇತ್ ..೪೨..

ಸ್ನಾತ್ವೈಕಾದಶಿಕಾಪ್ರಾತರ್ಮಂಡಪೇ ಪೂಜಯೇತ್ ಪ್ರಭುಂ .

ಅನಾದಿಶ್ರೀಕೃಷ್ಣನಾರಾಯಣಂ ಮಾಂ ಪುರುಷೋತ್ತಮಂ ..೪೩..

ಶುಕ್ಲಪುಷ್ಪಾಕ್ಷತವಾರಿಕುಂಕುಮಚಂದನಾದಿಭಿಃ .
ನಮೋ ವಿಭೂತಯೇ ಪಾದೌ ನಮೋಽಶೋಕಾಯ ಜಾನುನೀ ..೪೪..

ನಮಃ ಕೃಷ್ಣಾಯೇತ್ಯೂರೂ ಚ ವಿಶ್ವಮೂರ್ತೇ ನಮಃ ಕಟಿಂ .

ಕಂದರ್ಪಾಯ ನಮೋಮೇಢ್ರಂ ಫಲಂ ನಾರಾಯಣಾಯ ಚ ..೪೫..

ದಾಮೋದರಾಯೇತ್ಯುದರಂ ವಾಸುದೇವಾಯ ಚ ಸ್ತನೌ .

ಮಾಧವಾಯೇತ್ಯುರೋ ವಿಷ್ಣೋಃ ಕಂಠಮುತ್ಕಂಠಿನೇ ನಮಃ ..೪೬..

ಶ್ರೀಧರಾಯಮುಖಂ ಕೇಶಾನ್ ಕೇಶವಾಯೇತಿ ಮಸ್ತಕಂ .

ಪೃಷ್ಠಂ ಶಾರ್ಙ್ಗಧರಾಯೇತಿ ಶ್ರವಣೌ ಶ್ರುತಿವೇದಿನೇ ..೪೭..

ಹರಯೇ ಶಂಖಚಕ್ರಾಸಿಗದಾಜಲಜಪಾಣಯೇ .

ಶಿರಃ ಸರ್ವಾತ್ಮನೇ ತಸ್ಮೈ ನಮ ಇತ್ಯಭಿಪೂಜನಂ ..೪೮..

ಮತ್ಸ್ಯಮುತ್ಪಲಸಂಯುಕ್ತಂ ಹೈಮಂ ಕೃತ್ವಾ ತು ಶಕ್ತಿತಃ .
ಉದಕುಂಭೇ ನ್ಯಸೇತ್ತಚ್ಚ ದಾನೇ ಪ್ರಪೂಜ್ಯ ವೈ ದಿಶೇತ್ ..೪೯..

ಗುಡಪಾತ್ರಂ ತಿಲೈರ್ಯುಕ್ತಂ ಸಿತವಸ್ತ್ರಾಭಿವೇಷ್ಟಿತಂ .

ಫಲಾನಿ ವಿವಿಧಾನ್ಯೇವ ದಾನೇ ಪ್ರಪೂಜ್ಯ ಚಾರ್ಪಯೇತ್ ..೫೦..

ಆರಾರ್ತ್ರಿಕಂ ಪ್ರಕುರ್ಯಾಚ್ಚ ವಿಭೂತಿಶ್ರೀಶ್ರೀಕೃಷ್ಣಯೋಃ .
ನೈವೇದ್ಯಾನಿ ವಿಚಿತ್ರಾಣಿ ಪ್ರಾತರ್ಮಧ್ಯೇ ನಿಶಾಮುಖೇ ..೫೧..

ದತ್ವಾ ಪ್ರಸ್ವಾಪಯೇಚ್ಚಾಪಿ ಗೀತವಾದಿತ್ರಕೋತ್ಸವೈಃ .
ಜಾಗರಣಂ ವ್ರತೀ ಕುರ್ಯಾತ್ ಪ್ರಾತಃ ಸ್ನಾತ್ವಾ ಪ್ರಪೂಜ್ಯೇತ್ ..೫೨..

ದ್ವಾದಶ್ಯಾಂ ಪ್ರಾರ್ಥಯೇಚ್ಚಾಪಿ ಪದ್ಮಂ ದದ್ಯಾದ್ದ್ವಿಜಾಯ ತು .
ಉದಕುಂಭಂ ಸರತ್ನಂ ಚ ಗಾಂ ದದ್ಯಾದ್ಗುರವೇ ತಥಾ ..೫೩..

ಯಥಾ ನ ಮುಚ್ಯಸೇ ಕೃಷ್ಣ ಸದಾ ಸರ್ವವಿಭೂತಿಭಿಃ .
ತಥಾ ಮಾಮುದ್ಧರಾಶೇಷದುಃಖಸಂಸಾರಸಾಗರಾತ್ ..೫೪..

ಶಯ್ಯಾಂ ದದ್ಯಾದ್ಧನಂ ದದ್ಯಾದ್ಗ್ರಾಮಂ ಕ್ಷೇತ್ರಂ ಗೃಹಾದಿಕಂ .

ಗುರುಂ ಸಂಪೂಜ್ಯ ವಿಧಿವದ್ಭೂಷಾವಸ್ತ್ರಾಣಿ ಚಾರ್ಪಯೇತ್ ..೫೫..

ಅಧನಃ ಪೂಜಯೇತ್ಪುಷ್ಪೈರ್ಭೋಜನಾನ್ನಂ ದಿಶೇದ್ವ್ರತೀ .

ಅನೇನ ವಿಧಿನಾಯಸ್ತು ಕೃಷ್ಣಲಾಲನಸದ್ವ್ರತಂ ..೫೬..

ವಿಭೂತಿಸಂಪ್ರದಂ ಕುರ್ಯಾತ್ತಸ್ಯರ್ದ್ಧಯಃ ಪದೇ ಪದೇ .

ಪಾಪಾನಿ ತಸ್ಯ ನಶ್ಯಂತಿ ಪಿತೄಣಾಂ ತಾರಯೇಚ್ಛತಂ ..೫೭..

ಜನ್ಮನಾಂ ಶತಸಾಹಸ್ರಂ ನ ಶೋಕಫಲಭಾಗ್ಭವೇತ್ .

ನ ತು ವ್ಯಾಧಿರ್ಭವೇತ್ತಸ್ಯ ನ ದಾರಿದ್ರ್ಯಂ ನ ಬಂಧನಂ ..೫೮..

ಯಾವದ್ಯುಗಸಹಸ್ರಾಣಾಂ ಶತಮಷ್ಟೋತ್ತರಂ ಭವೇತ್ .

ತಾವತ್ಸ್ವರ್ಗೇ ವಸೇಚ್ಚಾಪಿ ಭೂಪತಿಃ ಸಃ ಪುನರ್ಭವೇತ್ ..೫೯..

ವ್ರತಂ ಕೃತ್ವಾ ಹರೇರ್ಧಾಮ ಪ್ರಯಾತ್ಯೇವ ನ ಸಂಶಯಃ .
ಸರ್ವಾನ್ ಕಾಮಾನಶ್ನುತೇ ಚ ಕೃಷ್ಣೇನ ಹರಿಣಾ ಸಹ ..೬೦..

ಇತಿ ಶ್ರೀಲಕ್ಷ್ಮೀನಾರಾಯಣೀಯಸಂಹಿತಾಯಾಃ ದ್ವಾಪರಯುಗಸಂತಾನಾತ್ಮಕಸ್ಯ
ತೃತೀಯಖಂಡೇ
೧೩೯-ಅಧ್ಯಾಯಾಂತರ್ಗತಂ ಕೃಷ್ಣಲಾಲನಾಖ್ಯವ್ರತನಿರೂಪಣಂ ಸಂಪೂರ್ಣಂ .

ಲಕ್ಷ್ಮೀನಾರಾಯಣೀಯಸಂಹಿತಾ .ಖಂಡ ೩.ಅಧ್ಯಾಯ ೧೩೯/೩೯-೬೦..

